
Për Anën,

gjithë zemrën time, për gjithë jetën.

Shënim i Autorit

Në kohën që unë rritesha, në rrethinat e 
Nju-Xhersit, qarkullonin dy legjenda që i takonin 
përditshmërisë së qytetit tim.

E para rrëfente për një kryebandit famëkeq të 
mafies, që jetonte në një pallat baronësh të mbrojtur 
me portë hekuri e roja të armatosura dhe nga prapa 
strehonte një furrë të djegies së plehrave, e cila 
përdorej në vend të krematorit.

Legjenda e dytë - ajo që shërbeu si tharm frymëzimi 
për faqet e këtij libri - thoshte se në krah të pronës së 
kryebanditit e afër një shkolle fillore, prapa gardhit 
me tel me gjemba dhe tabelave të mëdha e të dukshme, 
që ndalonin kalimin andejpari, na qenkësh një njësi 
komandimi e raketave Najk me mbushje bërthamore.

Pasi kaluan vite, m’u dha rasti të mësoj se të dyja 
legjendat paskëshin qenë, në fakt, të vërteta.

Dejzi mbante veshur një fustan të zi puthitur pas 
shtatit, me dekoltenë e jakës aq të thellë sa të merrte 
mendtë e kokës.

Objektivin e pikasi ulur në fund të barit, veshur 
me një kostum të përhimët vija-vija. Hëm. Nisur nga 
mosha, burri mund të ishte pa frikë babai i saj. Ky fakt 
mund t’ia vështirësonte më tepër punën vajzës, që ta 
luante siç duhet lodrën e saj, por në anën tjetër edhe 
mund të mos ishte ashtu. Me meshkujt e asaj moshe, 
nuk i dihej kurrë ç’udhë merrnin gjërat. Disa prej tyre, 
sidomos ata që ishin divorcuar së fundmi, gjer tek më i 
mbrami, bënin çmos të lëvdoheshin tepër e të provonin 
se mbaheshin ende në formë, madje edhe atëherë kur 
s’kishin pasur vlagë e takat qysh në të ri të vet.

Sidomos kur s’kishin pasur takat që në rini.
E teksa Dejzi kryqëzoi gjithë naze sallën e barit 

ndjeu mbi vete vështrimet e myshterinjve meshkuj, 
që zvarriteshin si krimba dheu teposhtë këmbëve të 
saj të zhveshura. Kur mbërriti fundin e barit, e uli 
trupin me poza aktoreje në stolin bri stolit të tij.

Objektivi e rrëzoi vështrimin në gotën me uiski 
që mbante përpara, si cigani kur ia mbërthen sytë 
sferës së qelqit që dëfton të ardhmen. Vajza priti që 

ai të kthehej kah ajo. Burri nuk e prishi terezinë. Një 
hop, Dejzi u vu të kundronte profilin e tij. Mjekrën e 
kishte të dendur e thinjoshe. Hundën, të tultë si topth 
plasteline, sikur nuk e kishte të vetën, po të sajuar 
me silikon, që aktorët e përdorin për efekte teatrale. 
Flokët i kishte të gjatë e të kërleshur, si thekët e 
shtupës që lan dyshemenë.

I martuar dy herë, me sa i thoshte mendja Dejzit. I 
divorcuar po aq, sipas gjithë gjasave.

Dejl Mileri - se kështu na e paskësh emrin objektivi 
- ngriti gotën e uiskit gjithë delikatesë. I bëri vend 
mes pëllëmbëve të veta, njëlloj si të ishte një zog i 
plagosur.

- Ç’kemi, - foli Dejzi dhe i hodhi flokët prapa me 
një lëvizje të praktikuar gjer në përsosje.

Koka e Milerit u kthye drejt saj. Burri e vështroi në 
dritë të syrit. Ajo priti që shikimi i tij të zbriste thellë 
jakës së hapur - jo rrallë, edhe vetë femrat e fundosnin 
shikimin në honin e dekoltesë kur ajo vishte këtë 
fustan. Por vështrimi i burrit nuk lëvizi. 

- Ç’kemi, - ia priti ai. Mandej iu kthye sërish gotës 
së uiskit.

Zakonisht, Dejzi e linte objektivin t’i vardisej 
i pari. Këtë lloj përqasje vajzës ia diktonte marifeti 
kryesor që përdorte. Ajo përshëndeste lirshëm, ashtu 
si kishte bërë atë çast, mandej vinte buzën në gaz dhe 
personit tjetër s’i ngelej veç të pyeste nëse mund ta 
qeraste me një pije. Skenari klasik. Por Milerit, nuk 
dukej se ia kishte ënda të flirtonte. Ai veç ktheu një 

gllënjkë të bollshme nga uiski i gotës, mandej edhe 
një tjetër.

Ja dhe një detaj i vyer. Ky burrë paskësh rastisur 
qejfli i gotës. Kjo do t’ia lehtësonte punën vajzës atë 
natë.

- Mund të të ndihmoj? - e pyeti vajzën.
“I bëshëm”, tha Dejzi me vete. Ky cilësor i 

përshtatej këtij tipit. Sado që mbante kostum vija-
vija, Mileri nuk i shëmbëllente motoçiklistit dërdëng, 
veteran i Vietnamit, me zërin e thellë si gërvima e 
limës së topitur. I takonte llojit të burrit në moshë, i 
cili i dukej vajzës çuditërisht tërheqës e epshndjellës, 
paçka që një veti e atillë reflektonte atë maninë e saj 
legjendare me imazhin e të atit ndofta, imazh që i 
shfaqej veç më të rrallë. Dejzi i kishte qejf burrat që e 
bënin të ndihej e sigurt.

S’mbahej mend qyshkur pati njohur një si ky.
“Koha për të provuar një marifet tjetër”, tha vajza 

me vete.
- Të vjen keq të rri edhe unë këtu, pranë teje? - Dejzi 

iu qas pakëz më tepër dhe, si e nxori ca më në pah 
lugun mes gjinjve, pëshpëriti: - Është një tip atje, që...

- Mos të bezdis ai?
I ëmbël zëri i tij. Burri nuk i shoqëroi fjalët e veta 

me poza prej noprani të sertë, si ndodhte me plot 
nga ata loçot që vajzës i kishte rënë rasti të takonte 
një herë a një tjetër. Dejl Mileri fliste qetësisht e pa 
ngjyrim në zë, si kavalier, si burrë që ishte i gatshëm 
t’i bëhej mburojë vajzës, pse jo...

- Oh, jo... jo deri aty.
Burri brodhi vështrimin në sallën e barit. - Cili 

qenka?
Dejzi i vuri dorën në krah.
- Të mos e bëjmë kaq të madhe. Vërtet. Unë 

thjesht... ndihem më e sigurt këtu me ty, mirë?
Vështrimet e tyre u takuan sërish. Hunda e tultë 

nuk rrinte mirë në atë fytyrë, po ai defekt i vogël zor 
se vihej re, për shkak të dy syve blu që shponin si 
turjelë.

- Patjetër, - ia priti ai i kujdesshëm, e mandej shtoi: 
- Dëshiron të pish gjësend?

Ja, e pat dhe kjo punë; Dejzi e theu akullin me të. 
Vajza ishte e gojës dhe meshkujt - të martuar, beqarë, 
në divorc e sipër, apo çfarëdo që të ishin - s’e kishin 
aspak të zorshme të hapeshin me të. Dejl Milerit iu 
desh pak më tepër kohë se zakonisht - deri te gota 
e katërt, nëse numërimi i vajzës ishte i saktë - por, 
më në fund, rrëfimi i tij mbërriti te divorci i afërt me 
Klarën; po, gruaja e tij e dytë, pikërisht, me të cilën 
kish tetëmbëdhjetë vjet diferencë moshe. (“Duhet ta 
kisha ditur, apo jo? Sa i pamend qenkam treguar!”) Pas 
pijes tjetër, ai i rrëfeu vajzës dhe për dy fëmijët e vet, 
Rajanin dhe Simonen, për betejën për kujdestarinë e 
tyre, si dhe për zanatin e tij të financierit.

Po dhe vajza lypsej t’ia hapte zemrën atij, doemos. 
Kështu e kishte ajo punë, fundja. Se edhe pompën e 
mbushin me ujë para se ta vënë në punë. Ajo e kishte 
gati një trillim, enkas për raste të tilla - një histori 

fund e krye të sajuar, merret vesh - paçka se një detaj, 
që lidhej me mënyrën si e mbante veten Mileri, e 
detyroi vajzën t’i jepte përrallës së saj ndonjë hijezim 
çiltërsie. Po dhe ashtu, ajo s’kishte për t’ia rrëfyer 
kurrë të vërtetën. Askush s’e dinte të vërtetën, përveç 
Reksit. Madje dhe Reksi vetë nuk e dinte të gjithën.

Ai e kishte nisur me uiski. Ajo gjerbte vodkë. 
Vajza rrekej ta merrte më shtruar punën e pijes. Dy 
herë e mori me vete në banjë gotën e saj, e derdhi në 
lavaman dhe e mbushi me ujë.

Megjithatë, në çastin që i erdhi mesazhi nga Reksi, 
ajo ndjeu një turbullirë, si marrje mendsh.

“G.”?
G-ja do të thoshte “Gati”.
- E ndien veten mirë? - e pyeti Mileri.
- Patjetër që e ndiej. Ishte një shok.
Mesazhit iu përgjigj me një “P.”, për “Po”, dhe u 

kthye sërish nga objektivi. Kishte ardhur momenti që 
t’i propozonte burrit të shkonin në një vend më të qetë. 
Shumicën e burrave s’i mbante vendi kur shihnin t’u 
jepej ai shans, se fundja, të gjorët burra, qenë mjaft 
të parashikueshëm në pozita të atilla, mirëpo vajza 
nuk ndihej e sigurt nëse qasja e drejtpërdrejtë do të 
kishte sukses me Dejl Milerin. Jo se ai nuk dukej i 
interesuar. Thjesht të jepte përshtypjen se njëfarësoj 
qe... ajo s’dinte si ta shprehte me fjalë... ca si tepër 
kryelartë.

- A mund të të pyes diçka? - nisi të thoshte vajza.
Mileri vuri buzën në gaz.

- Ti ke gjithë natën që po më bombardon me pyetje.
Atij nuk i dilnin të shkoqura fjalët tani. Shenjë e 

mirë kjo.
- Ke makinë? - deshi të dinte vajza.
- Kam. Përse?
Ajo e hodhi vështrimin rreth barit.
- A mund të të kërkoj, hëm, të më përcjellësh me 

makinë gjer në shtëpi? Nuk e kam larg.
- Sigurisht, kollaj ajo punë. Ndofta do të më duhet 

një copë herë sa të kthjellohem ca...
Dejzi kërceu nga stoli. 
- Oh, po nuk prish punë. Atëherë po shkoj me 

këmbë.
Mileri drejtoi shtatin.
- Dale, si the?
- Po ja, më duhet të shkoj në shtëpi tani, po nëse ti 

e ke të zorshme t’i japësh makinës...
- Jo, jo, - ia priti ai, dhe u sforcua për të zbritur nga 

stoli. - Të shpie unë, tani.
- Nëse e ke të vështirë...
- Aspak të vështirë, Dejzi.
- Mrekulli!
E ndërsa të dy u nisën për të dalë, Dejzi i shkroi 

Reksit pa humbur kohë:
“N.U.N”
Që do të thoshte: “Ne U Nisëm”.
Kishte nga ata që një marifet të tillë e quanin 

mashtrim ose zhvatje, mirëpo Reksi ngulmonte 
të thoshte se paraja e nxjerrë asisoj, qenkësh e 

“përligjur”. Dejzi nuk ishte fort e sigurt në lidhje 
me atë punën e përligjjes, por në anën tjetër, nuk 
është se e kishte barrë në ndërgjegje a gjësend. Për 
sa i takon ekzekutimit, plani që kishin stisur të dy 
bashkë ishte i thjeshtë, pavarësisht që jo gjithmonë 
i motivuar. Kështu pra, një burrë e një grua dokudo, 
të cilët i kanë hyrë udhës së divorcit. Beteja për 
kujdestarinë e fëmijëve arrin e bëhet e fëlliqur. Të 
dyja palët dëshpërohen. Bashkëshortja ka pajtuar 
Reksin, që ta ndihmojë në më të përgjakshmen e 
betejave. Teknikisht, më së paku, dhe i shoqi mund t’i 
përdorë shërbimet e tij, megjithëse gjer më tani ua ka 
parë hairin vetëm e shoqja. Si e shfrytëzon Reksi një 
situatë të tillë? 

Ai e mbërthen të shoqin me akuzën për drejtim të 
makinës nën efektin e alkoolit.

Pse, vallë gjendet marifet më i mirë për ta shpallur 
burrin të papërshtatshëm në rolin e prindit?

Ja pra, kështu e vunë në jetë grackën e tyre. Pjesa 
që pati marrë mbi vete Dejzi kishte qëllim të dyfishtë: 
të sigurohej që objektivi ndodhej në gjendje ligjërisht 
të dehur, mandej ta ulte në timon. Reksi, duke qenë 
polic në profesion, do ta ndalte makinën ndanë udhës 
e do t’i hidhte hekurat drejtuesit të saj, ngaqë ngiste 
nën influencën e alkoolit dhe ky i fundit në qafë pastë 
veten! Klientja e tyre merrte revanshin në vijimësinë 
e gjyqit për kujdestarinë. Tamam në ato çaste, Reksi 
rrinte e priste në makinën e patrullës dy blloqe 
ndërtesash më tutje. Ai gjithmonë e gjente një vend të 

shkretë, shumë pranë një bari a një tjetri, ku objektivi 
kishte zgjedhur të rrëkëllente gota në mbrëmje. Sa 
më pak dëshmitarë, aq më mirë. Atyre të dyve nuk u 
pëlqenin ndërhyrjet.

Ndale tipin me makinë në anë të udhës, arrestoje 
sakaq e bëhu erë.

Dejzit e Milerit, që po linin barin, iu morën këmbët 
teksa kaluan derën e dolën te sheshi i parkimit.

- Këndej, - i bëri shenjë burri. - Makinën e kam 
lënë atje tutje.

Në pjesën më të madhe sheshi ishte shtruar me 
zhur të shkrifët. Mileri u ra guriçkave me këpucë 
ndërsa i printe vajzës për te Tojota Korola me ngjyrë 
të përhimët. I mëshoi butonit të çelësit telekomandë 
dhe makina u gjegj me një kuisje të dyfishtë e të mekur 
të borisë. Kur Mileri bëri drejt derës së shoqëruesit, 
Dejzi u angështua një hop. Mos, vallë, ky paskësh 
ndër mend t’ia linte asaj timonin? Dhëntë zoti, jo! 
Apo mos këtë tipin e kishte zgërlaqur pija më tepër 
nga sa mendonte vajza? Gjasat anonin më tepër nga 
kjo e dyta. Po sidoqoftë, ajo e kuptoi shpejt se nuk 
bëhej fjalë as për njërën e as për tjetrën pandehmë.

Dejl Mileri po i hapte derën vajzës. Si ata 
xhentëlmenët e vaktit. Veç ta mendoje, sa kohë 
kishte shkuar qysh se Dejzi pati njohur një zotëri të 
njëmendtë. Vajza, madje, e pati të zorshme dhe të 
kuptonte çfarë ishte duke bërë burri.

Ai e mbajti derën çelur dhe Dejzi shkau drejt e 
brenda. Dejl Mileri priti derisa vajza u rehatua mirë 
në ndenjëse, mandej e mbylli me kujdes derën e saj.

Ajo ndjeu një sëmbim faji.
Reksi ia kishte vënë në dukje më se një herë se 

nuk po bënin ndonjë punë të paligjshme, apo qoftë 
dhe moralisht të dyshimtë. Se ç’është e drejta, kjo lloj 
gracke, jo gjithmonë dilte me sukses. Kishte tipa që 
nuk i frekuentonin baret. 

“Në na qëlloftë në pjesë një rast i tillë, - i pati 
shpjeguar Reksi, - atëherë burri ngelet i pacenuar. 
Ndërsa ky miku paska dalë të rrëkëllejë ndonjë gotë, 
apo jo? Ti thjesht do t’i japësh një të shtyrë të vogël, 
kjo është e gjitha. Dhe tekefundit, atë nuk e detyron 
kush të pijë e t’i japë makinës. Ja pra, siç e sheh, kjo 
është thjesht zgjedhja e tij. Ti s’ke aspak në plan t’i 
vendosësh koburen te koka.”

Dejzi lidhi rripin e sigurimit. Përbri saj, Dejl Mileri 
bëri të njëjtën gjë. Pastaj e ndezi mjetin e i hodhi 
marshin prapavajtës. Gomat thërrmuan guralecët. 
Pasi i bëri udhë vetes të dilte, Mileri e mbajti makinën 
dhe e vështroi Dejzin një copë herë të mirë. Vajza u 
detyrua të vinte buzën në gaz, mirëpo ajo pozë nuk i 
zgjati.

- Çfarë po më fsheh, Dejzi? - deshi të dinte ai.
Vajza ndjeu shtatin t’i rrëqethej, por nuk i ktheu 

përgjigje.
- Ty diçka të shqetëson. Ta lexoj në fytyrë.

E pasigurt çfarë tjetër të bënte, Dejzi u rrek ta 
kalonte atë çast të sikletshëm me një nënqeshje.

- Aty te bari, unë të rrëfeva historinë time të jetës, 
Dejl.

Mileri priti dhe një sekondë, ndofta dy, sido që 
vajzës iu bë se shkoi një orë. Më në fund, ai vështroi 
nga xhadeja e i hodhi makinës të parin. Nuk tha tjetër 
fjalë, ndërkohë që Tojota mori rrugën për të dalë nga 
sheshi i parkimit.

- Kthehu majtas, - e udhëzoi Dejzi, e vetëdijshme 
tanimë për tensionin që mbartte në zë. - Pastaj merr 
kthesën e dytë në të djathtë.

I heshtur, Dejl Mileri ndoqi instruksionet e vajzës 
dhe kthesat i mori enkas me lëvizje të kontrolluara, si 
ai njeriu që e ka kaluar masën në të pirë, por nuk ia ka 
fare qejfi që polici t’i thotë të hapë krahun. Nga brenda, 
Tojota Korola dukej e pastër, nuk mbante shenja të të 
zotit, dhe të ndrydhte hundën nga kundërmimi i fortë 
aromatizues. Kur Mileri preu timonin te kthesa e dytë 
në të djathtë, Dejzi mbajti frymën pezull, në pritje që 
të ndizeshin dritat blu të Reksit dhe të niste kënga e 
sirenës.

Kjo qe gjithmonë pjesa që i shkaktonte më tepër 
ankth vajzës, se ajo s’mund ta dinte kurrë si do të 
reagonte personi i radhës. Njëri prej tyre u rrek t’ia 
mbathte vrapit, ndonëse e kuptoi kotësinë e atij 
veprimi para se të arrinte kthesën tjetër. Të tjerë zinin 
e mallkonin. Të tjerë akoma - më të shumtit ndër 
ta - përloteshin e dënesnin. Si t’ia vije emrin asaj 

sjelljeje? Burra të rritur, që vetëm pak minuta më parë 
i qenë vardisur asaj gjakftohtë, madje ca prej tyre, me 
dorën që ende rrëshqiste nën fustanin e vajzës, duke u 
ngjitur gjithnjë e më lart, papritur e pa kujtuar zinin e 
përloteshin si kalamaj.

Në një çast të vetëm, ata e kuptonin seriozitetin 
e situatës në të cilën ndodheshin dhe pasoja e saj i 
dërrmonte si shkrep mali.

Dejzi nuk dinte çfarë të priste nga Dejl Mileri.
Reksi i pati bashkërenduar veprimet e tij si të ishte 

fjala për një eksperiment shkencor dhe, si ai aktori kur 
merr shenjën e suflerit, aktivizoi vërtitjen ciklike të 
sinjali ngjyrë blu e mandej edhe angullimën e sirenës 
së makinës së patrullës. Dejzi u vërtit të kundronte 
fytyrën e Dejl Milerit, të maste reagimin e tij. Por, 
edhe nëse Mileri u trallis a u bezdis, asnjë nga të dyja 
emocionet nuk iu reflektua në fytyrë. Ai jo vetëm që 
nuk e bëri qejfin qeder, por u duk i vendosur, madje. 
Thjesht aktivizoi sinjalin e krahut para se të tërhiqej 
me kujdes e të frenonte plotësisht ndanë bordurës, 
ndërkohë që Reksi u avit dhe e ndali makinën e vet 
prapa Tojotës.

Sirenën e kishte çaktivizuar tani, po bluja mbi 
kabinë ende vërtitej njëlloj.

Dejl Mileri e nxori makinën nga marshi dhe u 
kthye nga vajza. Tani, ajo nuk qe e sigurt cilën maskë 
të vinte në fytyrë. Atë të habisë? Të simpatisë? Apo 
t’i thoshte: “E po, s’ke ç’i bën!”, me një psherëtimë.

- Pa shih, pa shih, - ia bëri ai. - Me ç’duket, e 
shkuara erdhi e na arriti, ë?

Ato fjalë, toni me të cilin u thanë dhe shprehja që 
i mori atij fytyra, e shkurajuan vajzën. Ajo donte t’i 
bërtiste Reksit të nxitonte, mirëpo ai e kishte marrë 
shtruar, ashtu si do të sillej një polic që bën vetëm 
detyrën. Dejl Mileri nuk i shqiti sytë nga vajza, madje 
dhe pasi Reksi trokiti në xham me noçkën e gishtit. U 
kthye ngadalë mënjanë dhe uli xhamin e vet.

- Ka ndonjë problem, oficer?
- Patentën dhe regjistrimin e makinës, ju lutem!
Dejl Mileri ia dorëzoi të dyja.
- Keni qenë duke pirë këtë natë, mister Miler?
- Ndofta një gotë, - ia priti ky.
Me atë përgjigje, më së paku, ai nuk ndryshonte 

aspak nga gjithë të tjerët në pozitat e tij. Ata gjithmonë 
mashtronin.

- Ju vjen keq të zbrisni nga makina një moment?
Mileri u kthye prapë nga Dejzi. Vajza u orvat 

të mos strukej nën peshën e vështrimit të tij. Sytë i 
mbajti mbërthyer përpara, duke e shmangur kontaktin 
pamor.

- Sër? - ia nisi Reksi, - ju kërkova që të...
- Sigurisht, oficer.
Dejl Mileri tërhoqi dorezën. Kur u ndez drita e 

kupolës, Dejzi mbylli sytë një çast. Mileri u rrotullua 
në ndenjëse dhe kërceu jashtë me një hungërimë. 
Derën e la hapur, por Reksi u zgjat prapa tij dhe e 

shtyu fort që të mbyllej. Mirëpo, xhami qe akoma i 
ulur paksa, e Dejzi mundi t’i dëgjonte dy burrat.

- Sër, do të doja të kryeja një seri provash rutinë në 
lidhje me kthjelltësinë tuaj mendore.

- Këtë mund ta anashkalojmë, - ia priti Dejl Mileri.
- Si thatë?
- Përse të mos kalojmë drejt e tek alkoolmetri, nëse 

kjo është më e lehtë?
Ky propozim e zuri Reksin të papërgatitur. Për 

një hop vështroi matanë supit të Milerit dhe kryqëzoi 
vështrimin me vajzën. Dejzi ngriti pakëz supet.

- Besoj se e keni një alkoolmetër në makinën tuaj 
të patrullës, apo jo? - pyeti Mileri.

- E kam, posi.
- Atëherë, le të mos e shpërdorojmë më kohën tuaj 

ose timen, ose të zonjushës së këndshme.
Reksi ngurroi. Dhe mandej tha:
- Në rregull, prisni këtu, ju lutem.
- Patjetër.
Kur Reksi i ktheu krahët që të shkonte te makina 

e vet, Dejl Mileri nxori armën dhe e qëlloi dy herë në 
pjesën e pasme të kokës. Polici u kruspullos përtokë.

Pastaj, Dejl Mileri ia drejtoi armën Dejzit.
“Ata qenkan kthyer”,  mendoi vajza.
“Pas kaq shumë vitesh, erdhën e më gjetën.”

Kapitulli i parë

Unë e fsheh stapin e bejsbollit prapa këmbës, që 
Treji - të paktën, unë vete me idenë që është ai - të 
mos e shohë.

Ky gjasme-Treji, të themi, më avitet tundu-
shkundu, me atë lëkurën e bronztë, që veç e nxirë 
nga dielli nuk është, me balluket lëpirë teposhtë e 
ngjitur pas ballit dhe tatuazhet e pakuptimta fisnore, 
që i përdridhen në dykrerëshin e kërcyer të krahut. 
Eli ma ka përshkruar Trejin si një koqe gomari me 
tërë kuptimin e fjalës, po ama, gomar që hiqet edhe si 
nopran a mendjelli. Dhe ky tipi hyn kokë e këmbë me 
cilësimin e saj.

Po megjithatë, lypset të sigurohem që është ai.
Me kalimin e viteve kam përvetësuar një teknikë 

mjaft të mirë për nxjerrjen e përfundimeve, të cilën e 
përdor që të sigurohem se kam para personin e duhur. 
Sa të rrojmë do të mësojmë, i thonë një fjale.

- Trej?
Ai trapi, ndalon, kthehet nga unë, me ballin e tij 

prej Cro-Magnon- i, dhe më thotë: 



24

- Kush dëshiron ta dijë?
Mos duhet t’i them “Unë”?
- Ë?
Psherëtij. 
E sheh, Leo, me çfarë hajvanësh më bie në pjesë 

të merrem?
“Ti ma kthen ‘Kush dëshiron ta dijë?’”.  Unë 

vijoj. “Si të jesh finok e shkuar finokut. A thua se, po 
të të thërrisja ‘Majk?’, ti do të më përgjigjeshe ‘Ke 
ngatërruar person, or mik’. Duke më thënë ‘Kush 
dëshiron ta dijë’, ti më jep të kuptoj se je vetë Treji.” 

Veç ta shihni si pështjellohet vështrimi në fytyrën 
e këtij tipit!

I avitem dhe një hap, gjithë duke e mbajtur stapin 
fshehur.

Treji shtiret e hiqet si gangster, por unë ia dalloj 
frikën, që tani, e shpërhap si soba valët e të nxehtit. 
Aspak për t’u habitur. Nga boja s’kam të sharë; jam 
ku e ku më i madh nga ajo gruaja një metër e gjysmë, 
që ai e merr me shpulla e i duket vetja madhosh.

- Çfarë do? - më pyet Treji.
Bëj dhe një hap drejt tij.
- Të flasim.
- Në lidhje me se?
Unë hap veç njërin krah, se ajo është mënyra më 

e shpejtë. Stapi godet pa mëshirë mbi gjurin e Trejit. 
Ai ulërin, por nuk rrëzohet. Tani e mbërthej stapin me 
të dyja duart. 

Të kujtohet vallë, Leo, si na pat mësuar trajneri 
Xhaus të qëllonim në Ligën e Vogël? Stapin prapa, 
bërrylin ngritur. Kjo qe formula e tij e famshme. 
Ç’moshë kishim ne asokohe? Nëntë vjeç? Apo dhjetë? 
Pak rëndësi ka. Unë zbatoj pikë për pikë atë që na ka 
mësuar trajneri. E tërheq stapin prapa gjer në fund, 
bërrylin lart dhe rrotullohem me këmbën hapur.

Çomangia e stapit shkarkohet rrafsh me të njëjtin gju.
Treji shembet sikur t’i kisha rënë me plumb.
- Të lutem!
Kësaj here unë e ngre stapin lart përmbi kokë, si 

ta kem sëpatë drush dhe, duke i dhënë me tërë forcën 
e hovin, synoj gjithmonë po atë gju. Ndiej se diçka 
çahet aty ku godet shkopi. Treji lëshon një piskamë. 
Unë e ngre stapin për të tretën herë. Tani, Treji e 
ka mbërthyer kupën e gjurit me të dyja duart, duke 
u rrekur ta mbrojë. Punë e madhe! S’bëjmë keq të 
sigurohemi, apo jo?

Marr shenjë noçkën më poshtë. Kur stapi 
shkarkohet dërrmues, nyja e këmbës jepet e shajtohet 
nga furia e sulmit. Dëgjohet një krisje, si këpuca e 
rëndë mbi karthjet e thata të pyllit.

- Ti s’ma ke parë kurrë fytyrën, - i hakërrehem 
këtij birbos. - Bëj provë e hap gojë dhe kthehem e ta 
marr shpirtin!

Nuk pres të më përgjigjet.
E mban mend, Leo, kur babai na mori me vete të 

shihnim ndeshjen tonë të parë të bejsbollit në Ligën 
e të Mëdhenjve në Stadiumin Janki? U ulëm tek ajo 

e ndara, poshtë vijës së bazës së tretë. Dorezat e 
bejsbollit i mbajtëm veshur gjatë gjithë ndeshjes, me 
shpresë mos ndonjë top i nisur keq na arrinte aty ku 
rrinim. Po s’e patëm atë fat, ç’e do. Unë kujtoj babanë 
që e kthente fytyrën nga dielli, me syzet e modës së 
vjetër me xham të sheshtë në sy dhe atë buzëqeshjen 
e vakët në fytyrë. Sa i patrazuar rrinte? Duke qenë 
francez, ai nuk i njihte rregullat - edhe për të qe e 
para ndeshje që shihte - por ai nuk bëhej merak, apo 
jo? E mendonte thjesht si një ditë argëtuese në qiell të 
hapur me dy djemtë e tij binjakë.

Kaq kishte qenë gjithmonë e mjaftë për të.
Tri blloqe ngrehinash më tej e lëshoj stapin në 

një kosh të madh mbetjesh pranë njërës nga pikat e 
shërbimit të dyqaneve të zinxhirit 7-11. Në duar kam 
veshur doreza, të mos lë gjurmë gishtash. Stapin e 
pata blerë vite më parë te një garazh shitjesh pranë 
“Atlantik Sitit”. S’ka asnjë mundësi që dikush ta lidhë 
me mua atë send të pagojë. Jo se ndihem i shqetësuar. 
Policëve nuk u shkon mendja të zhyten te kazani i 
hedhurinave ku janë flakur kupat e përdorura të lëngut 
të qershisë, për t’i ardhur në ndihmë të ngjashmëve 
të një bytheci profesionist si puna e Trejit. Në filma 
edhe mund të veprojnë ashtu. Në realitet e kanë kollaj 
ta shënojnë ngjarjen si një larje hesapesh, një ujdi 
droge të shkuar keq, një borxh kumari ose diçka tjetër 
që e bën të duket punë më se e merituar.

Sido që sheshit i bie mes për mes, te vendi ku kam 
parkuar makinën shkoj duke ndjekur një rrugë të 

tërthortë. Në kokë mbaj kapelë ngjyrë të zezë Bruklin 
Nets - sheh plot si ato rrugëve - dhe sytë i mbaj ulur. 
Edhe kësaj here nuk mendoj se dikush do ta marrë 
rastin seriozisht, por nuk përjashtohet të më kapë 
fokusi i kamerës së ndonjë amatori më të zellshëm 
nga ç’duhet, i cili filmon për një rrjet të mbyllur 
televiziv a diçka të atillë.

Nuk më kushton asgjë të tregohem i kujdesshëm.
Hyj në makinë, marr ndërshtetëroren 280 dhe 

ngas të kthehem drejt e në Uestbrixh. Telefoni i dorës 
ushton - një thirrje nga Eli. Sikur ta dinte çfarë kisha 
në plan të bëja.  Këtë grua mund ta quaj pa frikë 
si ndërgjegjen time. Po hë për hë, e lë aparatin të 
tringëllijë.

Uestbrixhi është lloji i rrethinave të Ëndrrës 
Amerikane, që media e përshkruan si “miqësore për 
familjen”, a ndofta “në gjendje të mirë ekonomike”, 
ose dhe “lagje pasanikësh”, në doni, po sidoqoftë, 
ai nuk e arrin dot nivelin e aristokracisë së lartë, i 
cili shkon edhe përtej parasë. Këtejpari gjen Klub 
Rotarian barbeky, gjen paradë të 4 Korrikut, karnavale 
të klubit “Kivanis” si dhe treg të fermerëve organikë, 
ku njerëzia psonis të shtunën paradite. Fëmijët 
ende shkojnë në shkollë me biçikleta. Ndeshjet e 
ragbisë së liceut i ndjekin një numër i madh tifozësh, 
sidomos kur neve na bie të ndeshemi me rivalin tonë, 
Livingstonin. Liga e Vogël e bejsbollit ende shihet si 
diçka fort e rëndësishme. Madje, u mor vendimi që 
njëra nga fushat të mbajë emrin e trajnerit Xhaus, i 
cili ndërroi jetë ca vite më herët.

Unë ndalem ende buzë kësaj fushe, veçse tani, me 
makinën e patrullës policore. Mirë ju vajti në mendje, 
unë jam polic i atij soji. 

Dhe më fanitesh ti, Leo, ngulur atje te fusha e lojës. 
Ti nuk doje të luaje - tani unë e di këtë - por arrite ta 
kuptoje që pa ty unë mund të mos isha regjistruar fare 
në ekip. Ca prej njerëzve të asaj kohe flasin akoma 
për atë lojën time të keqe si hedhës në gjysmëfinalet 
shtetërore. Ti nuk ishe aq i zoti sa të zije një vend 
në skuadër, ndaj drejtuesit e Ligës së Vogël asokohe 
të caktuan të mbaje statistikat. Mendja më thotë se 
këtë e bënë që mua të mos më ngelej qejfi. Por nuk 
besoj që atëherë unë kisha arritur ta kuptoja. Ti ishe 
gjithmonë më i zgjuar, Leo, më i pjekur, ndaj me siguri 
do ta kesh ditur.

Ndaloj pranë shtëpisë dhe e parkoj makinën në 
rrugicën private. Tami dhe Ned Uolshi, fqinjët e mi 
në shtëpinë ngjitur, po pastrojnë ullukun buzë rruge. 
Me mendjen time, unë e quaj Ned Flanders, për hir 
të atyre mustaqeve që m’i mban si aktor pornoje dhe 
sjelljes miqësore të tepruar. Të dy më përshëndetin 
me një të tundur të krahut.

- Hej, Nap, - dëgjoj të më thërrasë Nedi.
- Hej, Ned, - ia kthej unë. - Ç’kemi, Tami.
S’më kushton aspak të tregohem miqësor. Jam z. 

Fqinj i Sjellshëm. Që thoni ju, unë i takoj më të rrallës 
specie në qytetet e periferisë - një mashkull beqar, 
pa fëmijë e me orientim të drejtë seksualisht po aq 
i pazakontë këtupari, sa dhe një cigare në palestër - 

ndaj dhe përpiqem fort që të shfaqem si tip normal, i 
besueshëm, i përditshëm.

Me një fjalë, i parrezikshëm.
Babai vdiq këtu e pesë vjet të shkuara, ndaj tani 

mendja më thotë se disa nga fqinjët më shohin mua 
si ai tipi beqar, i cili ende jeton tek e njëjta shtëpi 
dhe hyn e del tinëz, si Bu Radli. Është kjo arsyeja që 
unë tregoj një merak të madh për punën e shtëpisë. Ja 
përse rrekem të sigurohem, që të sjell aty veç gjatë 
orëve të ditës femrat që më përshtaten nga pikëpamja 
e interesit romantik, edhe atëherë kur e kam të qartë 
se interesi në fjalë do të rezultojë fare i përkohshëm.

Qenë të tjera ato kohë, kur një tip si puna ime 
thuhej se zotëronte një tërheqje jo të zakontë, si beqar 
i thekur. Sot e gjithë ditën, mendja më thotë që fqinjët 
i ha meraku se mos jam pedofil a tip që noton në ato 
ujëra. Pikërisht nga ky shkak bëj gjithë sa më shkon 
ndoresh, që t’ua largoj atë frikë.

Shumica e fqinjëve e njohin tani historinë tonë 
familjare, ndaj fakti që banoj këtu nuk i çudit dhe aq.

Ende u tund krahun Nedit e Tamit.
- Si ia çon skuadra e Brodit? - i pyes.
Nuk është se dua ta di vërtet, por siç ju thashë, e 

bëj meqë kështu është e udhës.
- Tetë dhe një, - ma kthen Tami.
- U lumtë!
- Ti bën mirë të vish në ndeshje të mërkurën tjetër.
- Ku ma gjen! - u them.



30

Njëlloj do të lumturohesha dhe po të ma heqin 
veshkën me një lugë grejpfruti.

U buzëqesh dhe ca, u tund krahun sërish si karabush 
dhe marr të hyj në shtëpi. 

Kam lëvizur nga dhoma jonë e vjetër, Leo. Mbas 
asaj nate - unë gjithmonë e quaj “ajo natë”, ngaqë 
e kam të pamundur të pranoj një “vrasje të dyfishtë” 
ose “vdekje aksidentale” apo edhe “vrasje me 
paramendim”, paçka që askush nuk beson se qe e tillë 
- nuk e duroja dot pamjen e krevatit me dy kate. Nisa 
të fle te kthina nën shkallë, që ia kishim vënë emrin 
“kuvlia e vogël”, në katin përdhes. Dhoma jonë e 
gjumit ishte mrekullia vetë për dy fëmijë që rriteshin, 
por u binte fort e ngushtë dy djemve adoleshentë.

Mua vetë s’më kishte prishur punë kurrë që s’qe 
e mjaftë. Po as ti s’e kishe pasur problem, më thotë 
mendja.

Kur vdiq babai, unë u zhvendosa në katin sipër, 
në dhomën e tij të madhe të gjumit. Eli më ndihmoi 
ta ktheja dhomën tonë të vjetër në një zyrë shtëpie, 
pajisur me ato orenditë bardhoshe të bëra enkas, sipas 
një stili që ajo e quan “shtëpi-ferme e përshtatur në 
qytet”. Ende nuk e di çfarë kuptimi kanë ato fjalë.

Sakaq ngjitem sipër në dhomën e gjumit dhe nis 
të heq këmishën nga krahët, kur dëgjoj të tringëllijë 
zilja e derës kryesore. Mendja më thotë se do të jetë 
postieri i UPS-it ose shoferi i FedEx-it. Ata janë të 
vetmit që të shfaqen te dera pa lajmëruar më herët 
me telefon. Ndaj dhe nuk ngutem të zbres poshtë. 

Kur zilja ushton sërish, pyes veten mos kam porositur 
gjësend që ka nevojë për firmën e dorëzimit. S’më 
vjen në mendje gjëkafshë. Avitem të vështroj nga 
dritarja e dhomës së gjumit.

Policë.
Në shtat mbajnë rroba civile, por unë gjithmonë 

arrij t’i pikas me instinkt. S’di të them në është mbajtja 
e trupit ose mënyra si vishen ose thjesht një ndjesi e 
pashpjegueshme, por as nuk mendoj se i detyrohet 
thjesht e vetëm faktit që polic jam edhe vetë - thënë 
ndryshe, një polic për të ngjashmin e vet. Një prej 
kolegëve është burrë, një është grua. Për një hop, më 
vetin në kokë mos vizita e kolegëve ka të bëjë me 
Trejin. Rrjedhojë logjike, apo jo? Por një vështrim i 
dytë drejt makinës së tyre pa shenja policore - po aq 
dukshëm makinë e maskuar detektivi, saqë pa frikë 
mund t’i kishin zografisur me një çurg boje në të dyja 
anët fjalët “makinë policie pa shenja dalluese” - nxjerr 
në pah targën e shtetit të Pensilvanisë.

Vesh shpejt e shpejt tutat e bluzën sportive të 
përhimë dhe vështrohem në pasqyrë. E vetmja fjalë 
që më vjen në mendje është “bandill”. Mirë, nuk është 
e vetmja fjalë, po le ta marrim të mirëqenë. Nxitoj 
teposhtë shkallëve dhe zgjat krahun të kap dorezën 
gungaçe të derës kryesore.

Nuk më shkon aspak në mendje çfarë do të më 
shkaktojë hapja e asaj dere.

S’më shkon aspak në mendje, Leo, se ajo do të më 
kthejë sërish te ti.

Kapitulli i dytë

Siç thashë, dy policë - njëri burrë, tjetra grua.
Gruaja duket që është më e madhe në moshë, aty 

tek të pesëdhjetepestat dhe në shtat ka xhaketë sportive 
ngjyrë blu, xhinse e këpucë praktike. Dallohet gunga 
e armës në ijë, që e prish linjën e rënies së xhaketës 
sportive, por mua s’më duket se ajo i takon llojit të 
detektives që i bëhet vonë. Mashkulli tregon aty te të 
dyzetat dhe mban veshur kostum me ngjyrën kafe të 
gjetheve të rëna, që ua sheh veshur zëvendësdrejtorëve 
të liceut, atyre që s’u ngjit kund as qimja.

- Detektivi Dumas? - dëgjoj të më thotë gruaja, 
pasi më ka hedhur një buzëqeshje të sikletshme.

Ajo e shqipton mbiemrin tim Duu-mas. Por në 
fakt, duhet thënë si në frëngjisht, Dyma, ashtu siç 
thirrej ai shkrimtari i famshëm. Leoja e unë u lindëm 
në Marsejë. Kur erdhëm për të parën herë në Shtetet 
e Bashkuara, në qytetin e Uestbrixhit, në moshën tetë 
vjeç, “shokëve” tanë të rinj u dukej sa lojë e zgjuar, 

aq dhe tallëse, të na e shqiptonin mbiemrin Dam As1. 
Disa të rritur ende vijojnë ta shqiptojnë në atë formë, 
mirëpo ne, hëm, nuk votojmë për të njëjtët kandidatë, 
në më kuptoni ku e kam fjalën.

Nuk marr mundimin ta korrigjoj gruan.
- Çfarë mund të bëj për ju?
- Unë jam togerja Stejsi Rejnolds, - më njofton ajo. 

- Ky është detektivi Bejts.
Nuk më pëlqen parandjenja që nis të më pushtojë. 

Dyshoj se ata kanë ardhur të më japin lajme të hidhura 
njëfarësoj, si, bie fjala, për vdekjen e një njeriu të 
afërt. Si detektiv edhe mua më ka takuar plot herë 
të jap lajme të kobshme. Nuk është një ndër anët e 
mia të forta. Po përpos gjithë dozës së dhimbjes që 
ngërthen, as që mund ta imagjinoj cili nga personat në 
jetën time, do të qe aq i rëndësishëm sa të justifikonte 
dërgimin e një makine patrulle. I vetmi person është 
Eli, po ajo jeton këtu në Uestbrixh, Nju-Xhersi, jo në 
Pensilvani.

E shoh me vend t’ua kursej ato fjalët “Gëzohem që 
takohemi” dhe i bie shkurt, duke u thënë:

- Atëherë, me se ka të bëjë vizita juaj?
- Të vjen keq sikur të hyjmë brenda? - më pyet 

Rejnoldsi, me një buzëqeshje të lodhur. - Kemi bërë 
rrugë të gjatë.

1 Dumb Ass - budalla, leshko (shën. i përkth.).

- Unë kam nevojë të përdor banjën, - shton Bejtsi.
- Më vonë urinon, - ia kthej. - Përse keni ardhur 

këtu?
- S’është nevoja të tregohesh idhnak, - ma pret ai.
- As ju s’keni pse tregoheni të druajtur. Unë jam 

polic, ju vini nga rrugë e largët, të mos e zgjatim 
shumë, pra.

Bejtsi më përshkëndit me vështrim. Mua nuk më 
dridhet qerpiku. Rejnoldsi i vë dorën në krah, si të 
dojë ta shkarkojë tensionin e situatës. Unë ngelem po 
aq i patundur.

- Ashtu vërtet, - më thotë Rejnoldsi. - Kam frikë se 
të kemi sjellë lajme të hidhura.

Unë pres.
- Ka ndodhur një vrasje në distriktin tonë, - vijon 

gruaja.
- Është vrarë një polic, - saktëson Bejtsi.
Fjalët e tyre ma pushtojnë vëmendjen. Ka ngjarë 

një vrasje. Dhe një polic ka humbur jetën. Askujt s’ia 
ka qejfi që ato të përbëjnë dy ngjarje pa lidhje mes 
tyre, njëra më e keqe se tjetra, po fundja, jeta ka edhe 
plot gjëra më të dhimbshme.

- Cili? - pyes.
- Reks Kantoni.
Ata presin të shohin hijen që do të marrë fytyra 

ime. Unë nuk ndryshoj çehre, por mendja nis e më 
punon për detajet.

- E njihje rreshterin Kanton? - më pyet gruaja.
- E kam njohur, - ia kthej. - Në jetën time të shkuar.



35

- Kur ishte hera e fundit që je parë me të?
Unë ende vijoj të vras mendjen çfarë i ka sjellë te 

dera ime.
- Nuk më kujtohet. Qysh në festën e maturës së 

liceut, më thotë mendja.
- Jo më pas asaj kohe?
- Nuk mbaj mend tjetër herë.
- Por ndofta mund ta kesh parë?
Unë mbledh supet.
- Ndofta ka ardhur në ndonjë përvjetor që 

organizojnë nganjëherë ish-maturantët.
- Por nuk je i sigurt?
- Jo, nuk jam i sigurt.
- Nuk dukesh i lënduar fort nga lajmi për vdekjen 

e tij, - vëren Bejtsi.
- Së brendshmi jam duke hequr në shpirt, - i them. 

- Vetëm se në dukje nuk e tregoj as dhe një grimë.
- S’ka nevojë për sarkazëm, - vazhdon ai. - Fjala 

është për vdekjen e një kolegu oficer.
- Nuk kemi nevojë as të shpërdorojmë kohën e 

njëri-tjetrit. E njihja në lice. Kjo është. Nuk e kam parë 
më qysh asokohe. Nuk e dija që jetonte në Pensilvani. 
Madje as nuk e dija se qenkësh bërë polic. Po si u vra?

- E qëlluan me plumb gjatë një ndalese trafiku, - 
hidhet e thotë Rejnoldsi.

Reks Kantoni. E pata njohur njëherë e një kohë, 
doemos, por ai bënte shoqëri më tepër me ty, Leo. 
Qe pjesë e grupit me të cilin ju lidhnin interesat e 
përbashkëta në lice. E mbaj mend atë foton ku pozonit 

ju kaqolët, veshur gjoja si grup roku, për shfaqjen e 
më të talentuarve në shkollë. Reksi u binte tambureve 
të xhazit. Dy dhëmbët e parë i kishte me boshllëk në 
mes. Mua vetë më qe dukur djalë për së mbari.

- A mund të hyjmë në temë? - i pyes dy të ardhurit.
- Në cilën temë?
Nuk jam fort në qejf.
- Çfarë kërkoni nga unë?
Rejnoldsi më sheh në sy dhe mua më bëhet se në 

fytyrë i ndehet hija e nënqeshjes.
- Të shkon mendja gjëkundi ty?
- Askund.
- Lejomë t’i hedh një sy banjës sate, para se të 

urinoj mu këtu në verandë. Dhe mandej, bisedojmë.
Unë hiqem mënjanë nga hapësira e derës, u hap 

rrugë të futen brenda. Rejnoldsi nxiton e para. Bejtsi 
pret radhën, duke kërcyer si patok nga njëra këmbë te 
tjetra. Telefoni im i dorës tringëllin. Sërish Eli. Unë 
e refuzoj marrjen e thirrjes dhe i nis mesazh se do të 
lidhem me të sapo të mundem. Dëgjoj ujin të rrjedhë, 
teksa Rejnoldsi lan duart. Togerja del e Bejtsi hyn 
pa mënuar. Ai është, uh, i zhurmshëm. Si e thonë atë 
shprehjen e qëmotit: “I kishte shkuar aty ku s’mbante 
më për një të pshurrur!”.

Të tre shkojmë në dhomën e ditës e zëmë vend. 
Edhe këtë e ka ujdisur Eli. Me synimin t’i jepte atë që 
quhet “shpellë mashkullore, po e pranueshme dhe për 
seksin e dobët” - mure të veshura me panele dërrase 
dhe një ekran i stërmadh TV-je, paçka që bari për 

sajdisje është akrilik dhe kanapetë e lëkurës kanë atë 
ngjyrimin e çuditshëm të jargavanit.

- Atëherë? - pyes.
Rejnoldsi vështron Bejtsin. Ai pohon me një të 

tundur të kokës. Mandej ajo kthehet sërish nga unë.
- Gjetëm gjurmë gishtash.
- Ku? - pyes.
- Më fal?
- Thatë se Reksin e kishin vrarë me armë zjarri 

gjatë një ndalese në trafik.
- Ashtu vërtet.
- Ku u gjet trupi i tij, atëherë? Në makinën e 

patrullës? Apo në rrugë?
- Në rrugë.
- Pra, keni gjetur gjurmë gishtash, ku saktësisht? 

Në rrugë?
- Në i gjetëm në rrugë a gjetiu, është e dorës së 

dytë, - ma kthen togerja. - E rëndësishme është kujt i 
takojnë gjurmët.

Unë pres. Presin dhe ata, me mua bashkë.
- Të kujt janë ato gjurmë? - them më në fund.
- Hëm, kjo është njëra pjesë e problemit, - më thotë 

gruaja, - sepse gjurmët e gishtave nuk ndezën llambë 
alarmi në ndonjë regjistër kriminal. S’ka të dhëna të 
depozituara për personin në fjalë. Sidoqoftë, gjurmët 
e personit vijojnë të ndodhen brenda sistemit.

Gjithmonë e kam dëgjuar shprehjen: “M’u ngritën 
qimet e kokës përpjetë”, por nuk besoj ta kem 
perceptuar në thelbin e vet gjer sot. Rejnoldsi po më 

pret, por unë s’kam ndër mend t’ia jap togeres atë 
kënaqësi. E ka marrë ajo topin tanimë. Le ta shpjerë 
vetë gjer te vija e golit.

- Gjurmët daktiloskopike përkuan me një emër, - 
vijon ajo, - ngaqë dhjetë vjet më herët, ti, detektivi 
Dumas, i depozitove ato në bazën e të dhënave dhe 
e etiketove subjektin të cilit i takojnë si “person 
interesi”. Para dhjetë vjetësh, kur ti vetë hyre në radhët 
e policisë, kërkove të njoftoheshe nëse ato gjurmë do 
të identifikoheshin ndonjëherë.

Mua më kaplon tronditja; rrekem të mos e shfaq, 
por nuk besoj se ia dal dhe aq mirë në orvatjen time. 

Kthehem me mendje në të shkuarën, Leo, e kthej 
ingranazhin e kohës pesëmbëdhjetë vjet mbrapa, 
sikur të qe mbrëmë. Sjell ndër mend ato net behari, 
kur ajo dhe unë çapiteshim nën dritën e hënës gjer te 
zabeli në Rajkër Hill dhe shtronim përdhe një kuvertë. 
Më vegon në mendje ajo zjarrmi - a mundem vallë 
ta harroj? - ajo butësi e dëlirësi e pasionit zhuritës, 
por më së shumti, më përhihet ajo “e mëvonshmja”, 
tek rri me shpinën rrafsh përtokë dhe veç rrekem të 
ngopem me frymë, me vështrimin lart në qiellin e 
natës, me kokën e saj mbi gjoks dhe dorën e saj mbi 
stomak; jemi të heshtur e të pagojë në ato minuta të 
para, e më tej zëmë të flasim, në një mënyrë që më 
bënte të kuptoja - të bindesha - se kurrë nuk do të 
lodhesha së foluri me të.

Ti do të kishe qenë nuni im i martesës, Leo.
Mua, dihet, ti më njeh mirë. Kurrë s’kam pasur 

nevojë për një rreth të madh miqsh. Unë të kisha ty, 
Leo. Dhe kisha atë. Pastaj të humba ty. E paskëtaj e 
humba dhe atë.

Rejnoldsi e Bejtsi nuk i shqitin sytë nga unë tani.
- Detektivi Dumas?
Unë kthehem në të tashmen.
- Mos doni të më thoni se ato gjurmë gishtash i 

përkasin Maurës?
- Asaj i përkasin, po.
- Por ju ende nuk e keni gjetur vajzën.
- Jo, ende jo, - ma kthen togerja. - Ke qejf të 

shpjegohesh?
Unë i hedh dorën portofolit të çelësave të shtëpisë.
- Do të shpjegohem rrugës me makinë. Shkojmë.

Kapitulli i tretë

Kuptohet vetiu, Rejnoldsi dhe Bejtsi duan të më 
pyesin pa humbur fare kohë.

- Në makinë, - ngulmoj unë. - Dua të shoh skenën 
e krimit.

Të tre nisemi teposhtë rruginës me tulla që im atë 
e pati shtruar me duart e veta këtu e njëzet vjet më 
herët. Në krye jam vënë unë. Ata të dy rendin të ma 
presin hovin.

- Po sikur të mos duam që ti të vish me ne, si i 
bëhet hallit? - më pyet Rejnoldsi.

Unë mbaj këmbët dhe, me një të tundur të dorës, u 
bëj shenjën e lamtumirës.

- E po, me të mira, atëherë. Mos ecni shpejt gjatë 
rrugës në kthim!

Bejtsi, vërtet që nuk më honeps dot fare.
- Ne mund të të shtrëngojmë të përgjigjesh.
- Ashtu thua? E po, mirë. - Unë rrotullohem të 

kthehem sërish andej nga erdha. - Më njofto si do të 
shkojë fundi i historisë.

Rejnoldsi më pret udhën.

- Në këtë mes, ne po mundohemi të zbulojmë 
vrasësin e një polici.

- Unë po ashtu.
Veten e mbaj për hetues të zotin; i tillë jam, s’ka nevojë 

të tregohem modest në këtë pikë, por më duhet ta shoh 
me sytë e mi skenën e krimit. Unë i njoh protagonistët. 
Mund të jem i vlefshëm për t’i ardhur në ndihmë dikujt. 
Po sido që të jetë, nëse Maura është kthyer, do ta kem të 
pamundur të heq dorë nga kjo çështje.

Mirëpo, halli është se sikur nuk ndihem fort i 
gatshëm t’ua shpjegoj të gjithën këtë Rejnoldsit e 
Bejtsit.

- Sa mban rruga deri në vendngjarje? - i pyes.
- Dy orë, nëse nxitojmë.
Unë hap krahët, me gjestin e njeriut që nuk prish 

qejf.
- Kësisoj, do të më keni fillikat në makinë plot dy 

orë. Pa mendoni njëherë për malin me pyetje që mund 
të më drejtoni.

Bejtsi rrudh ballin e ngryset. Atij nuk i pëlqen kjo 
gjë, ose ndofta ia ka marrë aq shumë dorën rolit të 
policit të keq, kundrejt logjikës që do të vërë në punë 
Rejnoldsi, saqë vepron si të jetë në pilotim automatik. 
Po ata do të zbuten. Të tre e kemi të qartë këtë. Çështja 
shtrohet thjesht “kur” dhe “si”.

- Si do t’ia bësh për t’u kthyer sërish pas? - më pyet 
togerja.

- Ne nuk jemi shoqëria e transportit “Uber”, - shton 
Bejtsi.

- Ah, po, rruga e kthimit, - përsëris edhe unë. - Kjo 
na qenka çështja ku lypset të përqendrohemi të gjithë.

Ata mrrolen edhe më, por tani e pat kjo punë. 
Rejnoldsi zë vend në timon, Bejtsi ulet në ndenjësen 
përbri.

- S’ka ndër mend njeri të më hapë derën? - shpotis 
unë.

Rrekem kot t’i ngacmoj me të atilla fjalë, po 
fundja, punë e madhe. Para se të hyj në makinë, nxjerr 
telefonin e dorës dhe shkoj tek “Të zgjedhurat”. 
Rejnoldsi më hedh një vështrim si të dojë të më thotë: 
“Po pse na vonon akoma, xhanëm?”. Unë ngre gishtin, 
që t’i jap të kuptojë se do të më marrë veç një çast.

- Ej! - dëgjoj zërin e Elit.
- Më duhet t’i prish planet që kemi për sonte. 
Çdo të diel mbrëma dal vullnetar të shërbej te 

streha që ka ngritur Eli për gratë e dhunuara.
- Si është puna? - më pyet ajo.
- E mban mend Reks Kantonin?
- Atë që e kishim në lice? Doemos.
Eli ka një martesë të lumtur, si dhe dy vajza. Unë 

jam nuni i të dyjave, gjë që duket si çudi njëfarësoj, 
mirëpo ka funksionuar. Ajo është personi më i mirë 
që unë njoh.

- Ka qenë polic në Pensilvani, - i bëj të ditur.
- Më duket se kam dëgjuar.
- Nuk ma ke zënë ndonjëherë në gojë.
- Përse të ta zija në gojë ty?
- Përgjigje e mirë.

- Atëherë, si qëndron puna e tij?
- Reksi u vra në krye të detyrës. Dikush e qëlloi në 

një ndalesë rutinore trafiku.
- Oh, sa e tmerrshme! Më vjen keq!
Për ca njerëz, do të ishin thjesht fjalë goje. Tek Eli, 

është fare e lehtë të dallosh brenda tyre keqardhjen e 
sinqertë.

- Po ç’lidhje ka me ty ajo histori? - do të dijë ajo.
- Ta them më vonë.
Eli nuk humbet kohë me pyetje, a me të tjera 

hollësi. E ka të qartë që, po të dua të tregoj më tepër, 
unë e bëj.

- E po mirë, më telefono nëse të lypset gjësend.
- Kije merak Brendën nga ana ime, - i them.
Një hop, askush nuk flet. Brenda është nëna e dy 

fëmijëve dhe njëra prej grave të strehës, e keqtrajtuar 
njëlloj si të tjerat. Jetën ia ka nxirë e bërë sterrë një 
sarhosh i dhunshëm. Po mbushen dy javë që Brenda 
e ndali vrapin te streha e Elit, në zemër të natës, e 
lënduar keqas, me brinjët e thyera e pa mundur të 
sjellë me vete asgjë tjetër. Qysh prej asaj natë, ka 
qenë tepër e trembur të dalë jashtë, e frikur madje dhe 
të marrë ajër të pastër në oborrin e izoluar të strehës. 
Me përjashtim të fëmijëve, gjithçka tjetër e la prapa. 
Tani fërgëllon e llahtariset. Drithërohet orë e çast e 
struket sikur pret ta godasë njeri.

Ma ka qejfi t’i them Elit se, më në fund, Brenda 
mund të shkojë në shtëpi kësaj nate dhe të paketojë 
ato që i përkasin, se dhunuesi i saj - ai birboja me 

emrin Treji - nuk do të duket më në shtëpi për disa 
ditë, po në këtë pikë, akoma ekziston njëfarë kufizimi, 
madje dhe mes Elit e meje.

Ato do ta marrin me mend. Gjithmonë e marrin.
- I thuaj Brendës se do të kthehem, - shtoj për ta 

mbyllur.
- Do t’i them, - më premton Eli, pastaj i jep fund 

thirrjes.

Rri ulur fillikat te ndenjësja e pasme e makinës së 
patrullës. I vjen era makinë patrulle, që do të thotë, 
djersë, dëshpërim e frikë. Rejnoldsi dhe Bejtsi rrinë 
në vendet përpara, si të ishin prindërit e mi. Po nuk 
ia nisin menjëherë nga pyetjet. Heshtin. “Eh, - them 
me vete. - Me të vërtetë e paskan këta të dy? Mos e 
harruan vallë që edhe unë jam polic?” Ata po rreken të 
më bëjnë ta hap unë gojën i pari, mos nxjerrin ndonjë 
rrëfim, presin gjersa të mërzitem e të flas. Ky do të qe 
ekuivalenti i motorizuar i atij marifetit të djersitjes që 
luhet me kriminelin në dhomën e marrjes në pyetje, 
ku qëllimisht e lënë në pritje të tejzgjatur.

Po unë nuk i bashkohem lojës së tyre. Mbyll sytë e 
orvatem t’ia marr me gjumë.

Rejnoldsi ma prish atë plan.
- Vërtet të quajnë Napoleon ty?
- Po, - ia kthej.
Im atë, që ishte francez, e urrente këtë emër, por 

nëna ime, amerikane në Paris, pati ngulur këmbë.

- Napoleon Dumas?
- Të gjithë më thërrasin Nap.
- Emër pederasti, - komenton Bejtsi.
- Bejts, - ia kthej unë. - Në vend të mister, mos të 

thërresin gjë master ty?
- Si the?
Rejnoldsi përmbahet e nuk zbardh dhëmbët. Unë e 

kam të vështirë ta besoj që Bejtsi nuk e ka dëgjuar më 
herët këtë që i thashë. Madje, ai nis ta provojë vetë, 
duke rrokëzuar nën zë: “master Bejts... masterbejts”1, 
gjersa e kap kuptimin e saj.

- Je një trap i tërë, Dyma!
Kësaj radhe ai e shqipton saktë mbiemrin tim.
- Atëherë, dëshiron t’ia nisësh, Nap? - më pyet 

Rejnoldsi.
- Më pyet, pra.
- Ti je personi që e futi Maura Uellsin në SAGjD, 

apo jo?
SAGjD-ja. Apo thënë ndryshe, Sistemi i 

Automatizuar i Gjurmëve Daktiloskopike.
- Le të pretendojmë se përgjigjja është pozitive.
- Kur?
Tanimë ata e dinë se kur.
- Këtu e dhjetë vjet të shkuara.

1 Të lidhura bashkë, dy fjalët përkojnë me shqiptimin e foljes 
masturbate, kuptimin e të cilës e kemi të huazuar edhe në shqip 
(shën. i përkth.).

- Arsyeja?
- Meqë vajza humbi nga faqja e dheut.
- Ne e verifikuam punën e saj, - më thotë Bejtsi. 

- Familja nuk e raportoi kurrë të bijën si person i 
humbur.

Unë nuk i kthej përgjigje. Të tre e lëmë heshtjen të 
zgjatet një hop. Është Rejnoldsi që e prish.

- Nap?
S’ka për të tingëlluar mirë. Këtë unë e di, por 

s’kam ç’t’i bëj.
- Maura Uellsi qe e dashura ime në lice. Në maturë 

ajo i dha fund lidhjes sonë me një tekst të shkruar. 
I preu si me thikë të gjitha kontaktet. U largua nga 
qyteti. Unë e kërkova, por nuk munda ta lokalizoja 
më kurrë.

Rejnoldsi e Bejtsi vështrohen në sy.
- Ti fole me prindërit e saj? - pyet Rejnoldsi.
- Me të ëmën, po.
- Edhe?
- Dhe ajo më tha se mua nuk më hynte aspak në 

qese ku ndodhej Maura dhe se duhet të vijoja jetën 
time.

- Këshillë e vlefshme, - hidhet e thotë Bejtsi.
Unë e shpërfill karremin e tij.
- Dhe në ç’moshë ishe ti atëherë? - pyet Rejnoldsi.
- Tetëmbëdhjetë.
- Pra, ti e kërkove Maurën, por nuk ia dole ta 

gjeje...

- Ashtu është.
- Po më tej, çfarë bëre?
Unë nuk dua ta them, por Reksi ka vdekur e Maura 

mund të jetë kthyer, çka më bën ta shoh veten në rolin 
e njeriut që po nuk dha diçka, nuk merr asgjë në 
këmbim.

- Kur hyra në polici, i futa gjurmët e saj në SAGjD. 
Më tej, përpilova një raport ku thosha se Maura 
rezultonte person i humbur.

- Në fakt, ti s’kishe as rang e as pozitë t’i futje 
gjurmët e saj daktiloskopike në SAGjD, - vëren Bejtsi.

- Ha diskutim ai veprim, - përgjigjem unë, - po 
mos vallë keni ardhur të më arrestoni në lidhje me një 
çështje protokollare?

- Jo, - thotë Rejnoldsi. - Nuk kemi ardhur për atë.
- Nuk e kuptoj, - vëren Bejtsi, duke u shtirur sikur 

dyshon. - Një vajzë të jep duart. Pesë vjet më mbrapa, 
ti shkel rregullat, duke e futur atë në sistem, në mënyrë 
që të kesh mundësinë për... çfarë? T’i hedhësh grepin 
sërish? - Ai mbledh supet. - Mua më tingëllon si punë 
e atyre maniakëve që u qepen pas të tjerëve si rrodhe.

- Sjellje fort e padenjë, Nap, - shton Rejnoldsi.
Jam gati të vë bast se ata e njohin një pjesë nga e 

shkuara ime. Por nuk dinë mjaftueshëm.
- Jam e mendimit që ti kërkove ta lokalizoje Maura 

Uellsin i vetëm, kështu? - më pyet togerja.
- Njëfarësoj.
- Dhe unë prirem të supozoj që nuk ia dole ta gjeje.
- Ashtu është.

- Mos ke ndonjë ide se ku mund të ketë qenë Maura 
këto pesëmbëdhjetë vitet e fundit?

Tani jemi në autostradë, me drejtimin nga 
perëndimi. Unë ende rrekem t’i bashkoj copëzat e 
këtij rebusi. Orvatem t’u bëj vend kujtimeve të mia, 
që më lidhin me Maurën, te ngjarja e dhimbshme që i 
mori jetën Reksit. 

Në mendje tani më vjen ti, Leo. Ti ishe shok si me 
njërin dhe me tjetrën. Mos ka ndonjë farë kuptimi 
kjo? Ndofta po, ndofta jo. Që të gjithë qemë liceistë të 
së njëjtës klasë në maturë, ndaj dhe kishim njohje mes 
nesh. Po sa e afërt ishte Maura me Reksin? A thua, 
vallë, Reksi e ka njohur fare rastësisht? E nëse po, 
mos do të thotë kjo se ishte Maura që e vrau?

- Jo, - ia kthej togeres. - Nuk kam ndonjë ide.
- Është e çuditshme, - vijon Rejnoldsi. - Maura 

Uellsi s’ka pasur aktivitet kohët e fundit. S’ka 
përdorur as karta krediti e as llogari bankare, s’ka 
depozituar deklarata të ardhurash për efekt pagimi 
të taksave. Ne po kontrollojmë ende gjurmët që lënë 
materialet shkresore...

- S’keni për të gjetur gjësend, - vërej unë.
- Edhe ti paske kontrolluar nga ana jote.
Pohim ky syresh, jo pyetje.
- Dhe kur humbi Maura Uellsi sa të mos e kapte 

më radari? - më pyet togerja.
- Me sa di unë, këtu e pesëmbëdhjetë vjet të 

shkuara - i them.

Kapitulli i katërt

Skena e krimit është një segment jo fort i gjatë i 
atij llojit të rrugës së qetë anësore, që njeriut ia zë 
syri pranë aeroporteve ose stacionit të trenit. S’ka 
godina banimi. Duket veç një park industrial, i cili ka 
parë ditë më të mira. Ngrehinat e shpërndara si me të 
spërkatur janë ose magazina të braktisura ose të tjera 
syresh, që nuk i pret ndonjë fat më i mirë.

Kërcejmë jashtë nga makina e patrullës. Vendin ku 
është kryer krimi e kanë kufizuar një dorë skeletesh 
dërrase të sajuara enkas, por mjeti mund t’u sillej 
rrotull fare kollaj. Deri tani nuk më ka zënë syri ndonjë 
syresh të avitet a të qarkullojë. E ngulit në mendje 
këtë detaj - mungesën e trafikut. Gjakun ende nuk e 
kanë pastruar. Dikush e ka përvijuar me shkumës të 
bardhë siluetën e rrëzuar të Reksit. Nuk më kujtohet 
kur kam parë për të fundit herë një formë të këtillë - 
vijën që ndjek konturin e një kufome.

- Më tregoni detajet e ndodhisë, - u them 
shoqëruesve të mi.

- Këtu nuk të sollëm si hetues, - ma pret Bejtsi, i 
murrëtyer.

- Ti preferon lojën e bërrylave që ngelet pa fitimtar, 
apo të intereson të kapësh vrasësin e policit? - e pyes.

Ai më vështron me sytë e picërruar.
- Edhe nëse vrasësja e policit është e dashura jote 

e rinisë?
“Sidomos nëse është ajo.” Po këtë nuk e them me 

zë të lartë.
Ata vonohen dhe një hop, duke dashur të bëjnë të 

vështirin dhe mandej Rejnoldsi nis e më rrëfen:
- Oficeri Reks Kanton i bën shenjë makinës Tojota 

Korolla të hapë krahun ndanë udhës, te ky vend ku 
ndodhemi, aty nga ora 01:15 pas mesnate, sipas gjithë 
gjasave, për të kontrolluar drejtimin e makinës nën 
efektin e pijes.

- Duhet të supozojmë që Reksi ia transmetoi 
centralit atë që po bënte, apo jo?

- Po, e njoftoi.
Kështu e do protokolli. Kur polici ndal një makinë 

njofton me radio ose verifikon numrin e targës, të shohë 
mos mjeti është i vjedhur, mos rezulton me kundërvajtje 
të një tjetër natyre, e këso gjërash. Njëherazi, polici 
mëson dhe emrin e të zotit të makinës.

- Atëherë, e kujt ishte makina? - pyes.
- Ishte nga ato që merren me qira.
Shqetësohem nga kjo përgjigje, po fundja, ky rast 

ka dhe plot hollësi të tjera që më shkaktojnë të njëjtin 
siklet.



51

- Nuk ka qenë ndonjë nga rrjetet e mëdha, apo jo? 
- pyes që të sigurohem.

- Si the?
- Kompanitë që i lëshojnë me qira. Nuk ishte, bie 

fjala, “Hertz” apo “Avis”.
- Jo, ishte një nga ato pa shumë pretendime, me 

emrin “Agjencia e Salit”.
- Dale ta marr me mend, - u them. - Makina është 

marrë pranë një aeroporti. Dhe s’ka qenë e rezervuar 
qysh më herët.

Rejnoldsi dhe Bejtsi vështrohen sy më sy.
- Nga e di ti këtë? - pyet ky i fundit.
Unë e shpërfill pyetjen dhe vështroj Rejnoldsin.
- E kishte marrë me qira një tip me emrin Dejl 

Miler, nga Portlandi në Mejn, - më bën të ditur ajo.
- Po dokumenti i tij i identifikimit? - pyes. - Qe i 

vërtetë apo i vjedhur?
Ata të dy këmbejnë dhe një vështrim.
- I vjedhur.
Unë ulem e prek njollën e gjakut. Është tharë.
- Ç’thonë kamerat e rrjetit të mbyllur filmik tek 

agjencia që lëshon makina me qira?
- Kasetën s’do të vonojmë ta marrim, po sidoqoftë, 

ai që shërbente në sportel tha se Dejl Mileri qe një burrë 
i vjetër, gjashtëdhjetë, a ndofta, fare shtatëdhjetë vjeç.

- Ku u gjet makina e marrë me qira? - pyes.
- Gjysmë milje larg aeroportit të Filadelfias.
- Dhe sa grupe gjurmësh daktiloskopike u gjetën?
- Te ndenjësja e parë? Veç ato të Maura Uellsit. 

Agjencitë që i lëshojnë me qira bëjnë një punë fort të 
mirë me pastrimin, kur makina kalon nga një klient te 
myshteriu i radhës. 

Unë pohoj i heshtur. Një kamion merr kthesën dhe 
kalon e na lë prapa. Ky është i pari automjet që më zë 
syri të shkojë kësaj rruge.

- Pra, në ndenjësen e parë? - i mëshoj llafit të tyre.
- Si the?
- Më thatë se u gjetën gjurmë gishtash në ndenjësen 

e parë. Në cilën anë... të pasagjerit, apo në atë të 
shoferit?

Tjetër këmbim vështrimesh.
- Në të dyja.
Unë kundroj rrugën një hop, siluetën me shkumës 

të trupit të rrëzuar dhe orvatem t’i shoh të gjitha në 
vijimësi. Mandej, kthehem e vështroj policët.

- Keni ndonjë hipotezë tuajën? - i pyes.
- Dy vetë; një burrë me të dashurën tënde të 

dikurshme, Maurën, janë në makinë, - vëren Rejnoldsi. 
- Oficeri Kanton e nxjerr mjetin e tyre buzë rrugës 
për të parë mos po e drejtojnë nën efektin e alkoolit. 
Diçka i alarmon. Të dy bien në panik, e qëllojnë dy 
herë prapa kokës oficerin Kanton dhe ikin e bëhen 
erë.

- Me gjasë, mbi të ka shtënë burri, - vëren Bejtsi. 
- Ai ka dalë nga makina. Sapo qëllon mbi oficerin, 
ish-e dashura jote kalon te vendi i shoferit, kurse burri 
zë vendin e pasagjerit. Kështu do të shpjegohej fakti 

që gjurmët e saj të gishtave u gjendën dhe te vendi i 
pasagjerit dhe tek ai i shoferit.

- Siç e thamë më herët, makinën e kishin marrë me 
qira, duke përdorur dokument të rremë identifikimi, - 
vijon togerja. - Ndaj ne vemi me supozimin se burri, 
më së paku, ka pasur diçka për të fshehur. Kantoni i 
ndal në rrugë, e merr me mend që diçka nuk ishte në 
rregull me ta... dhe kjo gjë bëhet shkak që oficeri të 
gjejë vdekjen.

Unë pohoj me kokë, sikur të jem duke admiruar 
punën e tyre në mbledhjen e fakteve. Hipoteza që 
kanë ngritur është e gabuar, po duke qenë se ende nuk 
kam një shpjegim më të mirë vetë, nuk më duket e 
udhës të hyj në antagonizëm me ta. Dy policët diçka 
më fshehin. Po ndofta dhe unë po të isha në vend të 
tyre, njësoj si ata do të veproja. Lypset të mësoj me 
doemos çfarë është ajo që nuk po më thonë dhe e 
vetmja mënyrë që kam për t’ia arritur, është ta mbaj 
mirë me të dy.

Skicoj në fytyrë buzëqeshjen time më joshëse dhe 
them: 

- A mund ta shoh kamerën e kroskotit?
Prej andej duhet nisur puna, është e qartë. Jo se 

ajo kamerë tregon gjithçka, por në këtë rast, do të 
ishte e mjaftueshme. Pres të dëgjoj ç’përgjigje kanë, i 
bindur se ata janë në të drejtën e tyre të mos tregohen 
bashkëpunues tej atij caku, po kësaj here, kur bëjnë 
atë marifetin e vështrimit sy më sy, unë perceptoj se 
nuk qëndrojnë më në pozitat e mëparshme.

Të dy duket se i kaplon njëfarë zori.
- A mundesh t’i japësh fund mënyrës së pahijshme 

me të cilën po sillesh karshi nesh? - më thotë Bejtsi.
Ja dhe suksesi im i hatashëm me atë buzëqeshjen 

joshëse.
- Isha vetëm tetëmbëdhjetë vjeç, - them. - Maturant 

në lice. Maura ishte e dashura ime.
- Dhe ajo të dha duart, - vijon Bejtsi. - Këtë na e 

the me gojën tënde.
Rejnoldsi i bën shenjë me dorë që të heshtë.
- Çfarë ndodhi, Nap?
- Nëna e Maurës, - nis e them. - Ju patjetër e keni 

lokalizuar atë. Çfarë arritët të mësoni prej saj?
- Pyetjet i bëjmë ne, Dyma, - ma pret Bejtsi.
Por sërish Rejnoldsi e ka të qartë se unë dua të 

ndihmoj.
- E lokalizuam të ëmën e saj, ashtu vërtet.
- Dhe?
- Dhe ajo pretendon se ka vite pa folur me të bijën. 

Se nuk ka asnjë ide ku gjendet vajza.
- Ju morët kontakt drejtpërsëdrejti me znj. Uells?
Rejnoldsi mohon me një të tundur të kokës.
- Ajo nuk pranoi të fliste me ne. Lëshoi një deklaratë 

me anë të një zyre avokatore.
Pra, zonja Uells na paskësh pajtuar avokat.
- E besuat ju historinë e saj? - pyes.
- Po ti, e beson?
- Jo.

Ende nuk jam gati t’ua rrëfej këtë pjesë. Pasi 
Maura më dha duart, unë kuturisa e i hyra vjedhurazi 
në shtëpi. E pranoj, veprim fare i pamend, i shtyrë nga 
një tekë e çastit. A ndofta jo. Veten e ndieja të rrënuar 
e të turbulluar njëherazi, nën peshën e mallkimit të 
dyfishtë të humbjes së vëllait e mandej, të dashurisë së 
jetës sime. E pra, mbase këtu duhet kërkuar shpjegimi 
i veprimit që ndërmora.

Përse hyra vjedhurazi në shtëpinë e saj? Ngaqë isha 
vënë në kërkim të shenjave që mund të më rrëfenin ku 
pat shkuar Maura. Unë, një riosh 18-vjeçar, që luaja 
lojë detektivësh. Nuk gjeta shumë, por di që vodha dy 
sende nga banja e saj: një furçë dhëmbësh e një gotë. 
Në ato kohëra, nuk ushqeja as iluzionin më të vakët 
se do të bëhesha polic dikur, por ato sende i ruajta, 
sidoqoftë. Mos më pyesni përse. Por ajo qe mënyra 
me të cilën unë munda të fut në sistem gjurmët 
daktiloskopike të Maurës dhe DNA-në, kur m’u dha 
rasti.

Ah, e që të mos harrojmë, hyra dhe më kapën.
Po, po, më kapi policia, e tëra dhe e bëra. Më 

konkretisht, kapiteni Ogi Stajëlls.
Ti e pëlqeje Ogin, apo jo, Leo?
Pas asaj nate, Ogi u bë një si punë mentori për 

mua. Ai duhet parë si arsyeja që, sot e kësaj dite, jam 
polic. Kapiteni u miqësua dhe me babanë, po ashtu. 
Shokë të gotës do t’i quaje ti, më thotë mendja. Të 
gjithëve na bëri bashkë tragjedia. Po pavarësisht sa 
i afërt ndihesh me tjetrin - me personin që kalon në 

të njëjtin monopat dhimbjeje ku ke shkuar edhe ti - 
brenga ngelet po njëlloj e pranishme. I ngjan asaj 
marrëdhënies me kulaç e kërbaç, përkufizimi më 
autentik i të hidhurës së ëmbël.

- Pse nuk e beson të ëmën e saj? - do të dijë togerja.
- Ngaqë e kisha përgjuar në fshehtësi.
- Ti paske përgjuar fshehtas të ëmën e ish-të 

dashurës sate? - Bejtsi e ka të zorshme ta besojë. - Për 
atë zot, Dyma, qenke një maniak profesionist i thekur, 
që gjurmuake dynjanë!

Unë reagoj si të mos i kem dëgjuar fare ato llafe 
të Bejtsit.

- E ëma merr shpesh thirrje nga telefona që 
përdoren veç një herë e mandej flaken. Ose, më së 
paku, merrte dikur.

- Dhe nga e ditke ti këtë? - vijon Bejtsi.
Unë nuk i kthej përgjigje.
- A kishe mandat të kontrolloje të dhënat e saj 

telefonike?
As këtë herë nuk përgjigjem. Vështroj ngulazi 

togeren.
- Dhe ti vajte me mendimin se thirrjet ishin prej të 

bijës, Maurës? - më thotë Rejnoldsi.
Unë mbledh supet.
- Atëherë, përse mundohet kaq fort kjo ish-e 

dashura jote që të rrijë e fshehur?
Unë prapë mbledh supet.
- Ndonjë ide do ta kesh ti, - më thotë Rejnoldsi.

E kam një ide. Po ç’e do që ende s’jam gati t’i 
hyj asaj piste. Sepse ideja më rezulton sa logjike, në 
vështrim të parë, aq dhe e pamundur. Mua vetë m’u 
desh jo pak kohë për ta pranuar. Në ato kushte, ua 
bëra të ditur dy personave - Ogit dhe Elit - dhe të dy 
ata mendojnë se unë kam një dërrasë mangët.

- Më tregoni videon e kamerës së kroskotit, - i 
them togeres.

- Pyetjet vijojmë t’i bëjmë sërish ne, - më kujton 
Bejtsi.

- Më tregoni videon e kamerës së kroskotit, - them 
prapë, - dhe më thotë mendja se mund të kuptoj fare 
qartë çfarë ka ndodhur këtu.

Rejnoldsi me Bejtsin këmbejnë dhe një vështrim 
tjetër të sikletshëm.

Togerja më avitet.
- Nuk ka regjistrim të asaj kamere.
Këto fjalë më habitin. Dhe e shoh që dhe ata vetë 

çuditen prej tyre.
- Kamera nuk qe e ndezur, - vëren Bejtsi, a thua 

se kështu shpjegohet e gjitha. - Kantoni e kishte lënë 
shërbimin.

- Ne vemi me supozimin që oficeri Kanton e pati 
fikur, - vijon Rejnoldsi, - ngaqë po kthehej për në 
stacion.

- Në ç’orë e lë shërbimin oficeri? - pyes.
- Kur takohen akrepat.
- Dhe sa mban stacioni që këtej?
- Tri milje.

- Po atëherë, çfarë ishte duke bërë Reksi që nga 
mesnata e deri në një e një çerek?

- Ende po përpiqemi t’i renditim veprimet e tij të 
orëve të fundit, - thotë togerja. - Me aq saktësi sa mund 
të predikojmë ne, ai thjesht e ka mbajtur makinën e 
patrullës deri vonë jashtë, pa e kthyer në stacion.

- Nuk është diçka e pazakontë, - shton Bejtsi aty 
për aty. - E di ti si bëhet marrëveshja. Kur ka turnin e 
pasdites, oficerit i takon të kthehet natën në shtëpi me 
makinën e patrullës.

- Dhe sido që atë punën e fikjes së kamerës 
së kroskotit nuk e parashikon protokolli, - vijon 
Rejnoldsi, - sërish e bëjnë.

Unë nuk i marr për flori safi këto sqarime të tyre, 
po dhe ata nuk u mëshojnë tepër.

Telefoni i kapur në vjegën e rripit të Bejtsit zë e 
tringëllin. Ai e kap e tërhiqet ca më tej. Dy sekonda 
më vonë, e dëgjoj të pyesë: “Ku?”. Vijon një pauzë. 
Pastaj i jep fund thirrjes dhe kthehet nga Rejnoldsi. 
“Na duhet të shkojmë”, i thotë me një ton të shqetësuar 
në zë.

Mua më shkarkojnë te një stacion autobusësh aq i 
braktisur e shterpë, saqë nuk do të habitesha fare po 
të shihja gjembaçët e djerrinës të nxirrnin kokën mbi 
asfalt. Te sporteli i biletave nuk punon askush. Madje, 
një mendje më thotë që s’kanë fare sportel biletash 
këtupari.

Dy blloqe ngrehinash më tej, gjej një “motel të 
pashenjë”1, që premton gjithë magjinë dhe komoditetin 
e plagëve të herpesit, të cilat, në këtë rast, kanë vlerën 
e një metafore logjike në disa nivele. Tabela reklamon 
tarifa, orare, “TV me ngjyra” - të ketë akoma motele 
që vazhdojnë të ofrojnë aparate bardhezi, vallë? - dhe 
“dhoma tematike”.

- Po marr suitën me gonorre, - them.
Tipi prapa banakut ma hedh çelësin aq shpejt 

saqë mua më zë frika mos përnjëmend më ka rënë në 
hise suita që kërkova. Tonaliteti i ngjyrës së dhomës 
mund të pagëzohet plot bujari si “i verdhëllemë i 
zbërdhulët”, ndonëse, sipas gjithë gjasave, më shumë 
i avitet familjes së urinës.

Unë përvesh mbulesën e shtratit, i kujtoj vetes se 
nuk kam mangësi për sa i takon vaksinave të tetanosit 
dhe e marr në sy rrezikun të shtrihem në të.

Kapiteni i policisë, Ogi, nuk erdhi në shtëpinë tonë 
pasi unë kuturisa e hyra fshehtazi tek ajo e Maurës.

Mendja më thotë se ai druhej mos babanë e godiste 
vilania, nëse shihte makinën e patrullës që hynte për 
të dytën herë në rrugicën tonë private. Nuk besoj se 
do të çlirohem ndonjëherë nga ai imazh - makina e 
patrullës që merr kthesën si në një film me lëvizje të 
ngadalësuara, Ogi që hap derën e shoferit dhe çapitet 

1 Kështu u thuhen moteleve të lira e të rrëgjuara, që më tepër 
jepen me orë, se për të kaluar natën (shën. i përkth.).

me hapa të lodhur drejt derës sonë, si të mbante mbi 
shpatulla gjithë hallet e botës. Ndërkohë, vetë jeta e 
Ogit ishte hedhur në erë disa orë më herët... dhe ja tek 
vinte ai tani, i ndërgjegjshëm se vizita e tij do të kishte 
të njëjtin efekt dhe mbi jetën tonë.

Sidoqoftë, është kjo arsyeja që Ogi më mbërtheu 
tek pullë, kur po shkoja në shkollë, në lidhje me atë 
kuturisjen e hyrjes fshehtazi në shtëpinë e Maurës dhe 
nuk zgjodhi të vente e t’ia rrëfente tim ati.

“Nuk dua që të hysh në telashe, - më pati thënë 
kapiteni, - por nga ana tjetër, as veprime të atilla 
s’mund të bësh.”

“Ajo diçka di”, isha mbrojtur unë.
“Ajo nuk di asgjë, - ma kishte pritur Ogi. - Maura 

është thjesht një rioshe e tromaksur.”
“Ti fole me të?”
“Zëri besë fjalës sime, bir. Duhet të heqësh dorë 

nga ajo vajzë.”
Unë i zura besë asaj fjale - dhe ende i kam - në 

fakt. Por nuk hoqa dorë - dhe ende s’kam hequr - nga 
Maura.

Lidh duart prapa kokës e ua mbërthej vështrimin 
njollave në tavan. Orvatem të mos vras mendjen si 
kanë arritur ato njolla deri atje. Tani që flasim, Ogi 
ndodhet në bregdet, në shtëpinë e verimit “Pishat e 
Detit” në Hilton Hed, me një grua të cilën e ka njohur 
në një nga faqet e internetit për burra në moshë. Nuk 
dua kurrsesi t’ia ndërpres idilin. Ogi është divorcuar 
këtu e tetë vite të shkuara. Martesa e tij me Odrin 

mori një goditje shkallmuese “atë natë”, por eci ashtu 
çalë-çalë dhe për shtatë vjet të tjerë, para se ta vinin 
gjithë mëshirë në gjumë. Ogit i qe dashur kohë të dilte 
në një takim romantik; a mundej vallë t’ia prishja unë 
magjinë e momentit me këto vrasje-mendje?

Kapiteni do të kthehej në shtëpi pas nja dy ditësh. 
Mua më priste puna.

Pyes veten në është e udhës t’i telefonoj Elit 
dhe të provoj ta bombardoj logjikën e saj të ftohtë 
me hamendjet e mia të çartura, por papritur, në derë 
dëgjohet një e trokitur e rëndë, ngulmuese. Unë i ul 
këmbët nga shtrati. Te dera qëndronin dy policë me 
uniformë. Të dy me surratin e ngrysur si qiell i vranët. 
Thuhet, se ndonjëherë, njeriu zë e i ngjan të shoqes së 
vet. Jam i mendimit se thënia ngelet e vlefshme dhe 
në rastin e policëve që punojnë në ekip, gjithashtu. Në 
këtë rast, të dy këta janë lëkurëbardhë, plot muskuj e 
me ballin të kërcyer përpara. Po t’i shihja prapë tjetër 
ditë, do ta kisha të zorshme të kujtoja cili është cili.

- Të vjen keq të hyjmë brenda? - thotë polici Një, 
gjithë duke u ngërdheshur.

- Keni mandat? - pyes.
- Jo.
- Po, - them.
- Po, çfarë?
- Po, më vjen keq të hyni.
- Shumë keq.
Polici Dy shtyn e shkon bri meje. Unë e lejoj. 

Hyjnë të dy brenda dhe mbyllin derën.

Polici Një e bën prapë atë marifetin e ngërdheshjes.
- Të shkon si jo më mirë kjo skutë, zotrote.
Më thotë mendja se ato fjalë kanë për qëllim të më 

fyejnë në mënyrë të zgjuar, gjoja. A thua se dekori i 
kthinës qenkësh vepër e duarve të mia.

- Morëm vesh se ti po na mban të fshehta, - më 
thotë polici Një. - Reksi ishte miku ynë.

- Ishte dhe polic.
- Dhe ti po na mban të fshehta.
Nuk kam fare durim për të tilla broçkulla, prandaj 

nxjerr pa mënuar fare armën dhe e drejtoj mes tyre. 
Goja u hapet gjithë habi e u bëhet çorape.

- Ç’djallin kujton...
- Ju hytë në dhomën time të motelit pa mandat, - 

them.
Armën ia drejtoj njërit, pastaj tjetrit polic, mandej 

sërish midis tyre.
- E kam kollaj t’ju qëlloj të dyve ju, t’jua vë armët 

tuaja në dorë, e të pretendoj se të shtënat e mia ishin 
të justifikuara.

- Mos ke luajtur mendsh? - pyet polici Një.
Dalloj frikë në zërin e tij dhe i avitem. I hedh 

vështrimin tim më të egër. Jam i zoti për të vështruar 
me egërsi. 

Këtë e di edhe ti, Leo.
- Mos do të bësh një ndeshje veshi me mua, ë? - e 

pyes.
- Një çfarë?

- Ky vëllaçkoja jot, - i them dhe bëj me nojmë nga 
polici Dy, - largohet. Unë e ti kyçemi brenda. I lëmë 
armët përdhe. Një nga ne del nga kjo derë me veshin 
e tjetrit mes dhëmbëve. Hë, ç’thua, ta mban?

Unë i qasem edhe më, e bëj sikur e kafshoj me 
dhëmbë.

- Ti je çmendur e marrosur! - thotë polici Një.
- S’e ke idenë sa i marrosur jam!
Dhe vërtet, mua më ka përfshirë aq fort ajo marrëzi, 

saqë gati shpresoj se ai do ta pranojë sfidën time.
- Je gati, madhosh? Hë, si thua?
Në derë troket dikush. Polici Një praktikisht kërcen 

drejt gungës së dorezës dhe e çel.
Është Stejsi Rejnolds. Unë e fsheh armën prapa 

kofshës. Duket sheshit se togerja nuk është e kënaqur 
që sheh kolegët e saj. I përshkëndit me sy. Ata të 
dy ulin kokën, si dy mujsharë shkolle në pritje të 
ndëshkimit.

- Ç’dreqin kërkoni këtu ju dy klounët?
- Po ja, ne... - nis të belbëzojë polici Dy, mandej 

mezi gjen forcë të mbledhë supet.
- Ky ka dijeni për ca gjëra, - thotë polici Një. - 

Ne deshëm vetëm të bënim punën e nevojshme 
përgatitore, që të nevojitet ty.

- Dilni jashtë! Tani menjëherë!
Ata dalin. Rejnoldsi tani e vë re armën time pas 

kofshës.
- Çfarë djallin bën me atë, Nap?
Unë e fut armën në këllëf.

- Mos u bëj merak.
Ajo mohon me një të tundur të kokës.
- Policët do ta kryenin shumë më mirë punën e tyre 

nëse Zoti do t’ua kishte dhënë më të madhe atë gjënë 
mes këmbëve.

- Edhe ti je police, - i kujtoj unë.
- Pikërisht. Eja. Duhet të të tregoj diçka.

Kapitulli i pestë

Halit, banakierit të “Bar & Skarë i Larrit dhe 
Kregut”, i lexohet në fytyrë një vështrim gati epshor.

- Femra qe e nxehtë prush, - thotë ai. Po sakaq, 
nis e rrudh vetullat dhe fytyra i vrenjtet. - Të paktën 
shumë e nxehtë për atë birbon plak, këtë s’e luan topi.

“Bar & Skarë i Larrit dhe Kregut” duket sheshit që 
ka një bar, po skara s’i dallohet gjëkundi. E tillë njësi 
shërbimi qenka. Dyshemeja që ngjit është shtruar 
me tallash të imët sharre dhe lëvozhga kikirikësh. 
Ai kutërbim, në të cilin përzihen athëtia e birrës së 
ndenjur dhe duhma e të vjellit në dyshemenë që sapo 
e zumë në gojë, t’i shtupos paq hojëzat e hundës. Nuk 
është se ndiej nevojën të pshurrem, po sikur të më 
shtrëngonte halli, e kam të qartë se shurrëtoret nuk 
shpëlahen me ujë; me siguri i kanë mbushur cit me 
kuba akulli.

Rejnoldsi më bën me shenjë, që ta marr unë fjalën.
- Si ishte nga pamja vajza? - pyes.
Hali ende s’e ka larguar ngrysjen nga fytyra.

- Cila nga fjalët “e nxehtë prush” nuk tingëllon e 
qartë në të folur?

- Flokëkuqe, brune, bionde?
- Brunet janë ato me flokë të kafenjta, ë?
Unë kthej kokën nga Rejnoldsi.
- Po, Hal. Brunet janë me flokë ngjyrëkafe.
- Brune qe.
- Gjë tjetër?
- Ajo të ndizte.
- Po, këtë e morëm vesh.
- E kolme.
Rejnoldsi psherëtin.
- Dhe ishte me një burrë, kështu?
- Nuk qe e sojit të tij, këtë jua them me bindje.
- Na i the, posi, - i kujtoj unë. - Bashkë erdhën ata 

të dy?
- Jo.
- Kush erdhi i pari? - pyet Rejnoldsi.
- Babushi erdhi i pari. - Hali bën me dorë në 

drejtimin tim. - U ul, ja, mu aty ku rri ti tani.
- Ç’pamje kishte ai? - pyes.
- Gjashtëdhjetë e kusur vjeç, me flokë të gjatë, 

me mjekër të kërleshur e me hundën sa një poçe. 
Si motoçiklist ngjante, po vetëm që kishte veshur 
kostum të hirtë, këmishë të bardhë e kravatë blu.

- Atë e mban mend mirë.
- Ë?
- Burrin e mbajtke mend mirë. Po vajzën?

- Po ta kishit parë si dukej ajo, me atë fustan të zi 
që kishte veshur, as ju s’do të mbanit mend më tepër.

- Pra, burri qe ulur i vetëm, duke pirë, - thotë 
togerja, që të na kthejë sërish në hullinë e bisedës. - 
Kishte shumë ai këtu, para se të shfaqej kjo gruaja?

- S’di ta them. Njëzet a tridhjetë minuta, ndofta.
- Mandej vjen ajo dhe?...
- Hyn vajza, gjithë me ato pozat e saj, e kuptoni ku 

e kam fjalën, ë?
- E kuptojmë, posi, - ia kthej unë.
- Ajo shkon e i ulet përbri, - Hali i thotë këto fjalë me 

sytë e zgurdulluar, sikur flet për një UFO që ka zbritur 
në Tokë, - dhe pa humbur fare kohë, nis e i vardiset.

- Mos vallë njiheshin qysh më herët me njëri-
tjetrin?

- Bah. Mua s’m’u duk se njiheshin ata të dy.
- Po si t’u duk ty?
Hali mbledh supet.
- Mua më tha mendja që ajo e kishte zanat atë punë. 

Po, kështu e mora unë, në doni të dini të vërtetën.
- Vijnë plot femra të zanatit këtupari? - pyes.
Hali ngurron një hop të përgjigjet. Po Rejnoldsi e 

nxjerr nga sikleti.
- Neve s’na bëhet vonë për atë punën e joshjes, 

Hal. Këtu është fjala për vrasjen e një polici.
- E po, ndonjëherë vijnë. Dua të them, ka dy klube 

striptize as një milje larg njëri-tjetrit. Nganjëherë, 
vajzave që punojnë atje tej ua ka qejfi të bëjnë pakëz 
biznes jashtë fushës së tyre.

Unë vështroj nga Rejnoldsi, e cila pohon me një të 
tundur të kokës e thotë: 

- Kam caktuar Bejtsin të mësojë si qëndron puna 
e tyre.

- E kishe parë tjetër herë këtu brenda atë femër? - 
pyes.

- Dy herë.
- E mbajtke mend?
Hali hap krahët.
- Sa herë duhet ta përsërit për ju?
- Përvëluese, - them unë në vend të tij. 
S’ma ha qeni shkopin kur lypset të mohoj. Kjo 

“përvëluesja” s’ka pse të jetë domosdo Maura, paçka 
që, hëm, përshkrimi, ndonëse i vakët, i përshtatet për 
bukuri.

- Ato dy herët e tjera, - vijoj unë, - prapë me burra 
u largua vajza?

- Ëhë.
Rrekem ta përfytyroj. Tri herë te ky zgëq i pistë. 

Tri herë që largohet me mashkullin e radhës. Maura. 
Unë e kapërdij me zor lëmshin që më mblidhet në 
grykë.

Hali fërkon mjekrën.
- Tani që e mendoj, ajo dhe mund të mos jetë 

tamam e zanatit.
- Çfarë të bën ta thuash këtë?
- Nuk ishte ai tip femre.
- Cili na qenka tipi?

- Po ja, si ka thënë një gjykatës për pornografinë: 
“Njeriu e njeh vetëm kur e sheh”. Dua të them, ajo 
mund të jetë. Mbase është, me gjasë. Po mund të 
jetë gjë tjetër. Vajza mbase është nga ato anormalet. 
Nganjëherë, na e zënë derën ato mamatë si kumbull 
me lëng, lumturisht të martuara, me burrin e tre 
fëmijë në shtëpi. Ato vënë këmbë në lokal e i përpijnë 
meshkujt, që pastaj t’u nxjerrin shkumën në shtrat 
dhe... s’di ç’të them më tej. Anormale. Mbase është 
e sojit të tyre.

S’e paske keq ti, jo, pse s’thua!
Rejnoldsi rreh dyshemenë me shojzën e këpucës. 

Ajo më ka sjellë këtu për një arsye specifike, që s’ka 
të bëjë me thellimin në këto lloj pyetjesh që kemi 
nisur.

Mjaft e shtymë gjer tani. Unë pohoj me kokë në 
drejtim të saj. Është momenti.

- Mirë, - thotë Rejnoldsi, që ta dëgjojë Hali. - Pa 
tregoji videoregjistrimin këtij.

TV-ja ka qëlluar aparat i vjetër. Hali ia ka gjetur 
vendin drejt e mbi banak. Janë dhe dy myshterinj të 
tjerë në bar tani, por të dy kanë gjetur rehat me lëngun 
në gotat që kanë para e s’kanë mendje për kurrgjë 
tjetër. Hali i mëshon çelësit. Ekrani gjallërohet, 
në fillim një pikë blu e mandej, si kalojnë tridhjetë 
sekonda, miza dhe bëz.

Banakieri kontrollon anën e pasme të aparatit. 
“Qenka liruar kablloja”, e dëgjojmë të thotë. E ngjesh 
mirë në fole. Skaji tjetër i kordonit të amortizuar është 

futur në portën e pajisjes videoregjistruese. Ngaqë 
mazgalla ballore e saj e ka derën të thyer, unë arrij të 
vështroj brenda dhe të shquaj një kasetë të vjetër.

Butoni që e ndez, fundoset me një kërcitje si të 
shkarpës. Cilësia e riprodhimit të videos është për 
faqe të zezë - e verdhëlleme, e turbullt, e shfokusuar. 
Kamera qenka instaluar lart, përmbi sheshin e 
parkimit, në mënyrë që syri i saj të mbulojë gjithçka, 
po pavarësisht qëllimit të mirë, ajo nuk mbulon 
pothuaj asgjë. Unë ndofta arrij të shquaj llojet e 
makinave dhe ndonjë ngjyrë aty-këtu, por e kam të 
pamundur të lexoj targat që ato mbajnë në shpinë.

- Pronari i përdor kasetat prapë e prapë, derisa u 
këputet shiriti, - na bën të ditur Hali.

Unë e kam të qartë atë marifet. Kompania e 
sigurimeve ndofta u imponon të mbajnë një rrjet të 
mbyllur televiziv, ndaj dhe i zoti i barit mundohet 
ta plotësojë këtë konditë në mënyrë sa më pak të 
kushtueshme për xhepin e tij. Shiriti i kasetës vërtitet 
me zor, sikur llapashitet mes një moçalishteje. Togerja 
tregon me dorë një makinë në cepin e sipërm djathtas.

- Mendja na thotë se ajo është makina e marrë me 
qira.

Unë pohoj veç me kokë.
- A mund ta kalosh kasetën me të shpejtë?
Hali i mëshon butonit të vërtitjes para. Shiriti 

bindet sipas mënyrës së vjetër, e cila të jep mundësinë 
të shohësh gjithë regjistrimin teksa shtjellohet, vetëm 
se kësaj here, me ritëm të shpejtë. Kur banakieri e 


